
Անհրաժեշտությունը
   Սույն որոշման (այսուհետ՝ Նախագիծ) ընդունումը պայմանավորված է ՀՀ կառավարության 2025 թվականի հունվարի 23-ի «Արտահանման խթանման նպատակով օժանդակության տրամադրման ծրագիրը հաստատելու մասին» N 98-Ն որոշման (այսուհետ՝ Որոշում) միջոցով գյուղատնտեսության զարգացումը խթանելու անհրաժեշտությամբ։   

Ընթացիկ իրավիճակը և խնդիրները

ՀՀ կառավարության 2025 թվականի հունվարի 23-ի «Արտահանման խթանման նպատակով օժանդակության տրամադրման ծրագիրը հաստատելու մասին» N 98-Ն որոշումը նպատակ ունի խթանել ՀՀ արտադրողների կողմից Հայաստանի Հանրապետության ծագում ունեցող ապրանքների արտահանումը դեպի Եվրոպական միության, Միացյալ Թագավորության և Կանադայի շուկաներ՝ մաքսատուրքերի փոխհատուցման միջոցով։
Հարկ է նշել, որ վերոնշյալ որոշմամբ, որպես ապրանք, դիտարկվում է միայն մշակող արդյունաբերության արտադրանքը։
Սակայն, պետք է հաշվի առնել  այն հանգամանքը, որ տնտեսության զարգացման հարցում կարևորվում է ոչ միայն արդյունաբերության, այլ նաև գյուղատնտեսության զարգացումը։
Գյուղատնտեսական արտադրանք համարվող մշակաբույսերի աճեցման ոլորտում ռիսկայնության աստիճանը բավականին բարձր է՝ պայմանավորված վերջինիս արտադրանքի շուտ փչացող լինելու հանգամանքով։  
Նշված ոլորտի տնտեսվարողները հաճախ այդ ապրանքների արտահանումը համարում են ռիսկային՝ հաշվի առնելով ոլորտի արտադրանքի ոչ միայն շուտ փչացող լինելու, այլև ապրանքային հատկությունները մյուս ապրանքների համեմատ ավելի շուտ կորցնելու, հատուկ պայմաններով, օդային տրանսպորտային միջոցներով տեղափոխելու, ֆիտոսանիտարական փաստաթղթերով ապահովելու հանգամանքները, որին ավելանալով  նաև ներմուծման ժամանակ վճարվող մաքսատուրքի գումարը, ոլորտի արտադրանքի արտահանումը դարձնում են ոչ շահութաբեր։
Ուստի հաշվի առնելով, Հայաստանում մշակաբույսերի աճեցմամբ զբաղվող բազմաթիվ տնտեսությունների առկայությունը, որոնք պատրաստ են արտադրանք աճեցնել ոչ միայն  ներքին շուկայում սպառման, այլև միջազգային շուկա արտահանման նպատակով և, միաժամանակ, կարևորելով շուկաների դիվերսիֆիկացումը, ինչպես նաև ընդգծելով եվրոպական և թիրախային մյուս շուկաներում հայկական ծագման ապրանքների ներկայացվածության կարևորությունը անհրաժեշտ է աջակցել դեպի Եվրոպական միության, Միացյալ Թագավորության և Կանադայի շուկաներ արտահանելու դեպքում նաև մշակաբույսերի աճեցմամբ զբաղվող տնտեսվարողներին։
Այսպիսով՝ Որոշմամբ առաջարկվող ներմուծման երկրում վճարվող մաքսատուրքի գումարի փոխհատուցումը կարող է Հայաստանում մշակաբույսերի արտադրության (աճեցման) ոլորտը միջազգային շուկայում դարձնել մրցունակ՝ նպաստելով տեղական գյուղատնտեսական արտադրանքի արտադրության զարգացմանը։  


Տվյալ բնագավառում իրականացվող քաղաքականությունը

Արտահանման խթանումը, գյուղատնտեսության զարգացումը ՀՀ կառավարության տնտեսական քաղաքականության հիմնական ուղղություններից են։ ՀՀ տնտեսական քաղաքականության հիմնական նպատակներից են՝ տեղական արտադրության զարգացումը, գյուղատնտեսության  խթանումը՝ ինտենսիվ բուսաբուծության և արժեշղթաների զարգացման, մասնավորապես վերամշակման, լոգիստիկայի և շուկաների հասանելիության միջոցով, աշխատատեղերի ստեղծումը, արտահանման ծավալների ավելացումը։
Այս նպատակներին համահունչ՝ գործարկված «Արտահանման խթանման նպատակով օժանդակության տրամադրման ծրագրի», որը պետական աջակցություն է նախատեսում այն տնտեսվարողներին, որոնք արտահանում են Հայաստանի ծագում ունեցող ապրանքներ՝ փոխհատուցելով ներմուծող երկրում գանձված մաքսատուրքի արժեքը, փոխհատուցելի ապրանքների շարքին անհրաժեշտ է ավելացնել նաև «մշակաբույսերի աճեցում» տնտեսական գործունեության տեսակի արտադրանքը։
Որոշումը նպատակ ունի խրախուսել գյուղատնտեսության զարգացումը և  խթանել արտահանման շուկաներում հայկական արտադրանքի մրցունակությունը։

Կարգավորման նպատակը և բնույթը

Նախագծով առաջարկվող լրացումը  միտված է արտահանման խթանման նպատակով օժանդակության տրամադրման ծրագիրը ծառայեցնել ոչ միայն արդյունաբերության զարգացմանը, այլև գյուղատնտեսության, մասնավորապես, մշակաբույսերի աճեցմամբ զբաղվող տնտեսությունների զարգացմանը և Հայաստանում աճեցված մշակաբույսերի՝ թիրախային շուկաներ արտահանելու և այդ շուկաներում բարձր մրցունակություն ապահովելու նպատակի իրագործմանը։

5. Նախագծի մշակման գործընթացում ներգրավված ինստիտուտները և անձիք

Նախագիծը մշակվել է ՀՀ էկոնոմիկայի նախարարության կողմից։

6. Ակնկալվող արդյունքը

Առաջարկվող Նախագծի ընդունումը հնարավորություն կտա խթանել Հայաստանում գյուղատնտեսության զարգացումը, միջազգային շուկաներում ներկայանալ տեղական մրցունակ արտադրանքով։

7. Կապը ռազմավարական փաստաթղթերի հետ 
Որոշման Նախագիծը բխում է ՀՀ կառավարության 2026 թվականի հունվարի 8-ի «Հայաստանի տնտեսական և ինստիտուցիոնալ վերափոխման դոկտրինը հաստատելու մասին» N 16-Լ որոշման հավելվածի Գլուխ 6՝ «Ծրագրեր և ենթածրագրեր»-ի 106-րդ՝ «Գյուղատնտեսության կայուն զարգացում և պարենային անվտանգություն» կետից, որի ընդհանուր նպատակն է ապահովել Հայաստանի գյուղատնտեսության կայուն զարգացումն ու պարենային անվտանգությունը՝ հողային և ջրային ռեսուրսների արդյունավետ օգտագործման, բուսաբուծության և անասնաբուծության ինտենսիվ զարգացման խթանման, գյուղմթերքի վերամշակման և լոգիստիկ ենթակառուցվածքների արդիականացման, գյուղատնտեսական ամբողջական արժեշղթայի զարգացման ապահովման միջոցով՝ համախմբելով փոքր և միջին ֆերմերային տնտեսությունները։ Կարևոր նշանակություն ունի նաև սննդամթերքի անվտանգության և որակի միջազգային ստանդարտներին համապատասխանեցումը, որը թույլ կտա ամրապնդել ներքին առաջարկը, բարձրացնել մրցունակությունը և ընդլայնել արտահանման հնարավորությունները՝ ինչպես տարածաշրջանային, այնպես էլ համաշխարհային շուկաներում։

8. Այլ տեղեկություններ (եթե այդպիսիք առկա են)
Նախագծի ընդունման կապակցությամբ լրացուցիչ ֆինանսական միջոցների անհրաժեշտություն, պետական բյուջեի եկամուտներում և ծախսերում փոփոխություններ չի նախատեսվում։
Նախագծի ընդումամբ այլ իրավական ակտերում փոփոխություններ կատարելու անհրաժեշտություն չի առաջանում։
